
   Мĕскĕн

   Аркадий Русаков | Сăвă

   — Кирлĕ мар мана чăваш чĕлхи.

Лайăх унсăрах мана, — тет вĕçкĕн.

Анчах та туймасть, сисмест хайхи

Пулнине хăй мĕскĕнрен те мĕскĕн.



Шухăшлать çак мĕскĕн: «Чăн этем

Чăвашран писсен çеç эп пулайăп».

Вырăсла пуплет мĕнпур çĕрте,

Пĕлмесен те калаçма пит лайăх.



Тăванне курсассăн, çак пуçтах,

Юлташне сасартăк тĕл пулсассăн,

Сăмсине пăрать унран часрах,

Чăвашла тухмасть унран пĕр сасă.



Вăл тытать хăйне пит айванла,

Вăтанса çӳрет чăваш пулнишĕн.

Ăнланмасть çак мĕскĕн: вăл капла

Нихăçан хисеплĕ пулмĕ çыншăн.



Аттесен чĕлхи вăл — чи хакли,

Чунупа пит чухăн унсăр пулăн.

Чĕлхӳне мансассăн, çын кулли

Пулăн эсĕ, пĕр тымарсăр юлăн.

  